
					ఈ పుట అచ్చుదిద్దబడ్డది

గన్ను లిందీవర కమనీయకాంతిఁ - జెన్నొంది యుండునే చెలువంబు మిగిలి?6500

అందంబులై యున్న నఱచేతు లెలమిఁ - గెందామరలభంగిఁ గెంజాయ మెఱసె;"

నని పల్కి రఘురామునడలు వారించి - హనుమంతుఁ గనుగొని యతనితో ననియె,

"మును జాంబవంతుండు ముదముతోఁ దెల్ప - వినినాఁడ నౌషధవిధ మెల్లఁ దెలియ;

బొలుచు మహాద్రోణభూధరేంద్రమునఁ - జెలువొందు దక్షిణశిఖరంబునందు

బరికింప దీప్తులఁ బరఁగు విశల్య - కరణియు, సౌవర్ణకరణియు, మఱియు

సంధానకరణియు, సంజీవకరణి - బంధురతరశుభప్రభ నొప్పుచుండు

నాలుగౌషధములు నవి దెమ్ము వేగ - మీలక్ష్మణుని ప్రాణ మెత్తంగవలయు;

లవణసముద్రంబు లంఘించి పోయి - యవకుశద్వీపము లవియును గడచి

వడి నేగి దుగ్ధార్ణవము నాక్రమించి - తడయక పోయి చంద్రద్రోణగిరులఁ

బంబిదేవాసురు ల్బలువడి దొల్లి - యంబుధి మథియించి యమృతంబు వడసి
6510

యందు దాఁచుటఁ జేసి యమృతంబువలన - నందు జన్మించె నానౌషధలతలు

అందు దేవేంద్రునియనుమతంబునను - మందరంబులఁ బోలు మహనీయతనులు

గంధర్వు లొగి వానిఁ గాచియుండుదురు - గంధర్వులకు నీకుఁ గలుగుఁ గయ్యంబు

తెరువున రాక్షసు ల్దిరుగుచుండుదురు - వరుస మాయావులై వారి నేమఱక

ద్రోణాద్రి కవలీలతో నేగి యితని - ప్రాణ మెత్తుము రఘుపతి సంతసింప;

నిరుమూఁడులక్షలు నిరువదివేలు - పరికింప నిన్నూటపదియోజనములు

వాయునందన! నీవు వాయువేగమునఁ - బోయిర మ్మిటఁ బ్రొద్దు పొడువకమున్నె;

భానుండు వొడిచినఁ బ్రభఁ దూలి శక్తి - హీనంబు లైపోవు నీయౌషధములు

అటమీఁద లక్ష్మణు నాయు వెత్తుటకు - ఘటియిల్లనేరదు గాన నీలోన

వానరోత్తమ! నీవు వడిఁ బోయిరమ్ము - వానిలక్షణములు వలయు నీ కెఱుఁగ
6520

హరితఫలంబులు నరుణపుష్పములు - నరుదారఁ దెల్లనియాకులు నమరు

జననాథనుత! విభీషణు జాంబవంతు - నినసూను నంగదు నెలమి వీడ్కొనుము”

అని సుషేణుఁడు పల్క "నౌఁగాక" యన్న - యనిలనందనుఁ జూచి యవనీశుఁ డనియెఁ.

“బడియున్న లక్ష్మణుప్రాణంబు లెత్తి - పడయుము త్రిభువనప్రఖ్యాతకీర్తి;

అనుజులు మును మువ్వు రరయ నా కిప్పు - డనిలనందన నల్వురైరి నీతోడ,”

నన విని “నీబంటు హనుమంతుఁ డుండ - నినకులోత్తమ! నీకు నేల చింతింప?

నీయాజ్ఞఁ దలమోచి నృపసింహ! వేగ - మాయేడుదీవుల కవల నుండినను

నినుఁ డుదయాద్రి కేతేరకమున్న - కొనివత్తు నౌషధకుధర మే" ననుచు

నడుగుల కెరఁగిన హనుమంతు నెత్తి - నడుఁ గ్రుచ్చి యాలింగనము సేసి విభుఁడు

“ఇంద్రుండు నీశిర, మినుఁడు నీముఖము - చంద్రుండు నీమది, శక్తి నీపిఱుఁదు,
6530

లనిలుండు నీవెన్ను, హరుఁడు నీవాల - మనలుండు నీయంఘ్రు, లజుఁడు నీబుద్ధి

		 ఈ పేజీలో చివరి మార్పు 29 ఫిబ్రవరి 2024న 22:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

